Монгол Улсын Их Хурлын зургаа дахь удаагийн сонгуулийн анхдугаар чуулганы Төрийн байгуулалтын байнгын хорооны 2012 оны 08 дугаар сарын 01-ний өдөр /Лхагва гариг/-ийн хуралдаан 15 цаг 50  минутад Төрийн ордны “А” танхимд эхлэв.
Хуралдаанд ирвэл зохих 18 гишүүнээс 17 гишүүн ирж, 94,4 хувийн ирцтэй байв. Үүнд:

Тасалсан: Ш.Түвдэндорж.

Нэг. Улсын Их Хурлын тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн Н.Батбаяр нарын өргөн мэдүүлсэн, хэлэлцэх эсэх/.
Хэлэлцэж буй асуудалтай холбогдуулан Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх М.Тайшир, Төрийн байгуулалтын байнгын хорооны зөвлөх О.Тунгалаг, референт Г.Чагнаадорж нарын бүрэлдэхүүнтэй ажлын хэсэг байлцав.

Хуулийн төслийн талаарх төсөл санаачлагчийн илтгэлийг Улсын Их Хурлын гишүүн Н.Батбаяр танилцуулав.

Төсөл санаачлагчийн илтгэлтэй холбогдуулан Улсын Их Хурлын гишүүдээс асуулт гараагүй.

Хуулийн төсөлтэй холбогдуулан Улсын Их Хурлын гишүүн Р.Гончигдорж, С.Баярцогт, Л.Цог, Х.Тэмүүжин нар санал хэлэв. 
Улсын Их Хурлын гишүүн М.Сономпил хуулийн төслийг анхны хэлэлцүүлгээр батлах санал гаргав.
А.Бакей: -Улсын Их Хурлын тухай хуульд нэмэлт, өөрчлөлт оруулах тухай хуулийн төслийг хэлэлцэх нь зүйтэй гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн, Байнгын хорооны дарга А.Бакей Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 16 цаг 02 минутад өндөрлөв.
Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН ХОРООНЫ ДАРГА


       А.БАКЕЙ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ ХӨТЛӨГЧ




        Б.БАТГЭРЭЛ


УЛСЫН ИХ ХУРЛЫН ЗУРГАА ДАХЬ УДААГИЙН СОНГУУЛИЙН
АНХДУГААР ЧУУЛГАНЫ ТӨРИЙН  БАЙГУУЛАЛТЫН
БАЙНГЫН  ХОРООНЫ 2012 ОНЫ 08 ДУГААР
САРЫН 01-НИЙ ӨДРИЙН ХУРАЛДААНЫ
ДЭЛГЭРЭНГҮЙ  ТЭМДЭГЛЭЛ
А.Бакей: -2012 оны 08 дугаар сарын 01-ний өдрийн хуралдааныг нээснийг мэдэгдье.
Өнөөдрийн хуралдаанаар хэлэлцэх асуудлыг танилцуулъя.

Монгол Улсын Их Хурлын тухай хуульд нэмэлт, өөрчлөлт оруулах тухай Монгол Улсын Их Хурлын гишүүн Н.Батбаяр, Н.Батцэрэг, Ц.Даваасүрэн, Х.Тэмүүжин, С.Оюун, С.Эрдэнэ нарын зургаан гишүүний өргөн мэдүүлсэн хуулийн төслийг хэлэлцэх эсэхийг хэлэлцэхээр оруулж байна. 
Ингээд хэлэлцэх асуудал дээр санал хэлэх гишүүн байна уу?
Хэлэлцэх асуудлаар өөр санал хэлэх гишүүн байхгүй бол хэлэлцэх асуудлаа батлах саналтай гишүүд гараа өргөнө үү.

Гишүүдийн олонхийн саналаар санал дэмжигдлээ.

Төсөл санаачлагчийн илтгэлийг Улсын Их Хурлын гишүүн Н.Батбаяр танилцуулна.

Н.Батбаяр гишүүнийг урьж байна.

Бүгдээрээ хэлэлцэх асуудлыг дэмжлээ. Тийм учраас асуудлаа хэлэлцэж эхэлье. Ингээд төсөл санаачлагчийн илтгэлийг Улсын Их Хурлын гишүүн Н.Батбаяр танилцуулна. Н.Батбаяр гишүүнийг урьж байна.
Н.Батбаяр: -Эрхэм гишүүдийн энэ өдрийн амгаланг айлтгая.

Үндсэн хууль болон Улсын Их Хурлын тухай хуульд заасан бүрэн эрхийнхээ дагуу бидний нэр бүхий зургаан гишүүн Улсын Их Хурлын тухай хуулинд өөрчлөлт оруулах хуулийн төслийг өргөн мэдүүлж байна. Үүгээрээ бид нар Ардчилсан намаас 2012 оны Улсын Их Хурлын сонгуульд дэвшүүлсэн мөрийн хөтөлбөртөө тусгасан иргэдийн өргөдөл, гомдлын асуудлыг авч хэлэлцэх ажиллагааг эрчимжүүлэх зорилгоор Их Хуралд өргөдлийн Байнгын хороо байгуулах гэсэн саналыг хуульчилж тусгая гэсэн саналыг дэвшүүлж байгаа.
Ингэснээр Байнгын хороо 7 байсныг 8 болгож, үүнийхээ дагуу уялдуулаад Их Хурлын гишүүдийн нэг гишүүний тоог нь гурваас дээшгүй Байнгын хороонд нэг гишүүн орж болно гэсэн заалтыг оруулж, мөн үүнтэйгээ уялдуулаад Байнгын хороодын бүрэлдэхүүний дээд хэмжээг 19-өөс илүүгүй байна гэсэн ийм асуудлыг тусгасан хуулийн төсөл өргөн мэдүүлж байгаа юм. Энэ төслийг хэлэлцэн шийдвэрлэж өгөхийг та бүхнээс хүсье. Баярлалаа.

А.Бакей: -Н.Батбаяр гишүүнд баярлалаа. Ингээд хуулийн төсөлтэй холбогдуулж асууж, тодруулах гишүүн байна уу? Тийм гишүүн байвал гараа өргөе.

М.Сономпил гишүүн асуултаа тавья. Өөр гишүүд байхгүй бол асуултыг тасалъя.

М.Сономпил: -Баярлалаа. Өнөөдөр Н.Батбаяр тэргүүтэй нэр бүхий гишүүдийн оруулж ирсэн хуулийн төслийг дэмжиж байна. Энэ хуулийн төслийг хурдавчлах, ойлголцох үүднээс анхны хэлэлцүүлгээр нь санал оруулж батлуулахыг Байнгын хорооны даргад бас хүсэлт тавьж байна. Хэлэлцэх эсэх дээрээ би хамтад нь явуулчихвал яасан юм бэ гэсэн санал оруулж байна. Процедур нь яаж зөрчигдөх юм бол?

А.Бакей: -Танд баярлалаа. Санал юм байна. Эхлээд хэлэлцэх эсэх асуудлаа хэлэлцчихээд дараа нь анхны хэлэлцүүлэг дээр таны саналыг харгалзаж үзэх байх гэж бодож байна.

Хуулийн төсөлтэй холбогдуулж санал хэлэх гишүүд байвал гараа өргөе.

Р.Гончигдорж, С.Баярцогт, Л.Цог, Х.Тэмүүжин гишүүн.

Р.Гончигдорж: -Баярлалаа. Та бүхний энэ өдрийн амгаланг айлтгая. Би энэ хуулийн төслийг хэлэлцэх нь зүйтэй гэж үзэж байна. Бид өнөөдөр Улсын Их Хурал өөрийгөө зохион байгуулах чуулганы хуралдаанаа үргэлжлүүлж байгаа. Энэ агуулгаараа өөрөө өөрийгөө зохион байгуулах бүрэлдэхүүн хэсэгт Байнгын хороодыг байгуулах тухай асуудал байдаг. Байнгын хороодыг нэмэгдүүлэх асуудал нь энэ асуудлын хүрээнд бүрэн багтана. Тийм учраас бид нар Улсын Их Хурлынхаа өөрийгөө зохион байгуулах чуулганы хуралдаанд багтааж шуурхай хэлэлцэж, Байнгын хороодоо байгуулах нь зүйтэй гэж үзэж байгаа учраас энэ хуулийн төслийг дэмжиж байна. Өргөдлийн байнгын  хороо өнөөдөр олон нийттэйгээ харьцах, Улсын Их Хурал ард түмэнд хадгалагддаг төрийн эрх мэдлийг төлөөлөн хэрэгжүүлж байгаа байгууллагын хувьд ард түмэн, сонгогчидтойгоо илүү бүтцийн байгууллагаараа дамжсан шуурхай харилцаатай байж, цаг цагт нь тавьсан асуудалд, гаргасан өргөдөлд нь хариу өгч байх тийм бүтэцтэй болох нь зүйтэй гэж үзэж байгаа юм. Баярлалаа.
А.Бакей: -Баярлалаа. С.Баярцогт гишүүн.
С.Баярцогт: -Би бас энэ хуулийг хэлэлцэхийг дэмжиж байгаа. Би нэгдүгээр хэлэлцүүлэг дээр хуулийн дагуу санал хэлэх юм, уучлаарай. Дэмжиж байгаа. Бид нар 2004 онд бас анхдугаар чуулганаараа Улсын Их Хурлын Байнгын хороог 11 болгож өөрчилж, зохион байгуулж, баталж байсан ийм туршлагатай гэдгийг сануулж хэлэх гэсэн юм. Баярлалаа.
А.Бакей: -Баярлалаа. Х.Тэмүүжин гишүүн.

Х.Тэмүүжин: -Өргөдлийн байнгын хороо байгуулагдах гэж байгаа энэ цаг үе үнэхээр нийгмийн шаардлага байна. Анх Монгол Улсын Их Хуралд шууд ардчиллын элемент оруулж ирж иргэдээс ирүүлж байгаа өргөдлийг илүү үр дүнтэй, судалгаатай, тэр өргөдөл дээр суурилж хууль тогтоох байгууллагын үйл ажиллагааг илүү тодорхой, Засгийн газрын үйл ажиллагааг хариуцлагатай болгох чиглэл рүү ийм шинэтгэл хийе гэдэг энэ санаа 2006 оноос уг нь эхэлсэн юм. 2006 онд Мөнхтуяа гишүүний санаачилгаар Германд очиж Бундестагтай танилцаж байснаа  санаж байна. 

Харамсалтай нь тухайн үед хуулийн төсөл бүрэн өргөн баригдаж чадаагүй. 2008-2012 оны Улсын Их Хурлын бүрэн эрхийн хугацаанд хуулийн төсөл өргөн баригдсан боловч олонхийн дэмжлэг бүрэн дүүрэн авч чадалгүйгээр Дэд хорооны хэмжээнд хүлээн зөвшөөрөгдсөн. Харамсалтай нь Дэд хороо өөрөө ажлын аппарат байхгүй, тодорхой төсөв байхгүй учраас өргөдлийн Дэд хороо ажиллаж чадаагүй. Тийм учраас бид энэ удаад Өргөдлийн байнгын хорооны төвшинд асуудлыг тавих гэж байна.

Улсын Их Хурал анх удаа иргэдийнхээ өргөдөл, санал, гомдол дээр үндэслэж хууль тогтоох үйл ажиллагаагаа явуулдаг тийм тогтолцоо руу орох гэж байна. Монголд шууд ардчиллын элемент хууль тогтоох байгууллага руу орж ирж байгаа нь, энэ бол нэлээн томоохон өөрчлөлт, шинэтгэл болох байх.  Тийм учраас энэ удаагийн парламент зориг гаргаад иргэдийн өргөдөл дээр судалгаа хийдэг, иргэдийн өргөдөл дээр түшиглэж хяналт явуулдаг, иргэдийн өргөдөл дээр түшиглэж тэдний тулгарсан, нийгэмд бий болоод байгаа асуудлуудыг шийдэх гэж оролддог ийм шууд ардчиллын механизмыг бий болгоно гэдэг бол үнэхээр дэвшилттэй санаа.

Өргөдлийн байнгын хороо байгуулагдаж байгаатай холбоотойгоор бид нар үнэхээр 76 Улсын Их Хурлын гишүүнтэй парламент жижигхэн учраас энэ гишүүдийн ажиллах бололцоо, нөхцөлийг хангах зорилготойгоор Байнгын хороонд харьяалагддаг тоог нэмэхээс өөр аргагүй байдал руу орж байгаа. Өмнө нь Улсын Их Хурлын гишүүд хоёр Байнгын хороонд харьяалагддаг, Засгийн газрын гишүүн байвал нэг Байнгын хороонд харьяалагддаг. Үүнээсээ болоод ирц бүрддэггүй, жаахан зовлонтой байдаг байсан бол одоо гурав хүртэл Байнгын хороонд харьяалагдах бололцоотой болгож өгч байна гэдэг бол Улсын Их Хурлын гишүүд өөрийнхөө ажилладаг туршлага, эзэмшсэн мэргэжил, салбарт байгаа алсын хараагаараа хууль тогтоох байгууллагуудад мэргэжлийн гурван Байнгын хороонд үйл ажиллагаа явуулах бололцоог бий болгож өгч байна. Нөгөөтэйгөөр ирцийн байдал сайжрах бололцоотой болж байна. 

Гуравт нь, Улсын Их Хурлын гишүүний хууль  тогтоох байгууллага дахь албан ёсны бүтцээр оролцдог оролцоо нэмэгдэх боломж бий болж байгаа учраас энэ бол үнэхээр чухал санаачилга байлаа. Гурав дахь нь, мэдээж хэрэг 76 гишүүн гэдэг бол өөрөө жижиг парламент учраас 8 Байнгын хороонд хуваагдаж, үр ашигтай ажиллуулахын тулд Улсын Их Хурлын Байнгын хороонд ордог гишүүдийн дээд тоог тодорхой хэмжээнд буулгаж өгөх нь зохимжтой юм байна гэдэг шийдэл рүү хүрэхээс өөр аргагүй байдалтай байсан. Тийм учраас энэ хуулийг санаачлан өргөн барьж байгаа байдал бол зөвхөн өргөдлийн Байнгын хороо бий болгож, иргэдийн өргөдөл дээр түшиглэсэн шууд ардчиллын элемент оруулахаас гадна Улсын Их Хурлыг мэргэжлийн парламент болгох чиглэлд нь бас чухал алхам болно гэж итгэж байгаа юм. Тийм учраас энэ хуулийг дэмжиж байна.

А.Бакей: -Баярлалаа. Л.Цог гишүүн.

Л.Цог: -Олон санаа давхардлаа. Гэхдээ товчлоод хэлье гэж бодож байна. Би 1990 оны парламентын анхны гишүүн, хоёр дахь удаагаа 20 жилийн дараа орж ирж байгаа учраас үүнийг соргогоор харж байна л даа. Чухал хэлбэрийн нэг гэж би бодож байна. Өнгөрсөн парламентын үед Дэд хорооны хэмжээнд байсан байна. Одоо үндсэн хороо болж томорч байгаад би талархаж дэмжиж байгаа юм.

Ерөөсөө иргэдийн өргөдөл, гомдол, санал гэж хууль зүйн утгаараа гурван өөр юм байгаа. Үүнээс нь сугалж аваад иргэдийн өргөдөл гэдэг утгаар нь хийж байгаа явдлыг би бас онцлон үзэж байна. Дэмжих нь зүйтэй гэж бодож байна.

А.Бакей: -Баярлалаа. Ингээд хуулийн төслийн хэлэлцэх эсэхтэй холбогдуулж гишүүд саналаа хэллээ.

Одоо Монгол Улсын Их Хурлын тухай хуульд нэмэлт, өөрчлөлт оруулах тухай хуулийн төслийг хэлэлцэхийг дэмжье гэсэн ийм томъёоллоор санал хураалт явуулъя. 

Байнгын хорооноос энэ саналыг дэмжиж байгаа гишүүд гараа өргөе.

Зөвшөөрсөн

Гишүүдийн олонхийн саналаар санал дэмжигдлээ.

Баярлалаа. Ингээд Монгол Улсын Их Хурлын тухай хуульд нэмэлт, өөрчлөлт оруулах тухай хуулийн төслийг хэлэлцэх нь зүйтэй гэж Төрийн байгуулалтын байнгын хороонд оролцсон гишүүд 100 хувьтай дэмжлээ.

Ингээд Байнгын хорооноос дээрх асуудлаар гарсан санал, дүгнэлтийг Улсын Их Хурлын нэгдсэн хуралдаанд илтгэгчээр.

Х.Тэмүүжин: -Анхных учраас Байнгын хорооны дарга өөрөө илтгэе.

А.Бакей: -За, тэгье. Та бүхний анхны саналыг хүлээж авахгүй бол болохгүй байх. 

Ингээд хууль санаачилсан гишүүдэд, мөн 100 хувиар санал дэмжсэн гишүүдэд талархал илэрхийлье. Баярлалаа.

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ

